
SMAHALLIY SOLIQLAR VA 

YIG‘IMLARNING IQTISODIY 
MOHIYATI HAMDA 

ULARNI UNDIRISHNING 
XUSUSIYATLARI

Tuychiyev Kamoliddin
Alfraganus universiteti magistranti

Annotatsiya: Maqolada mahalliy budjet daromadlarini ko‘paytirishda, hududlar ijtimoiy-iqtisodiy rivojlanishini ta’minlashda 
hamda zarur moliyaviy mablag‘larni shakllantirishda mahalliy soliqlar va yig‘imlarning ahamiyatini oshirish masalalari 
o‘rganib chiqilgan.

Kalit so‘zlar: mahalliy budjet, mahalliy soliqlar, mahalliy yig‘imlar, mahalliy hokimiyat vakillari, daromad manbalari, zaхi-
ralarni aniqlash.
Abstract: The article examines the issues of increasing the importance of local taxes and levies in increasing local budget 
revenues, ensuring socio-economic development of regions, and forming the necessary financial resources.

Key words: local budget, local taxes, local fees, representatives of local authorities, sources of income, determination of 
reserves.
Аннотация: В статье рассматриваются вопросы повышения значения местных налогов и сборов в увеличении 
доходов местных бюджетов, обеспечении социально-экономического развития регионов, формировании необхо-
димых финансовых ресурсов.

Ключевые слова: местный бюджет, местные налоги, местные сборы, представители местных органов власти, 
источники доходов, определение резервов.

Iqtisodiyotni modernizatsiyalashning hozirgi sharoitida mamlakatimiz hududlari ijtimoiy-iqtisodiy taraqqiyo-
tini ta’minlashda mahalliy budjetlarning o‘rni va ahamiyati muhim hisoblanadi. Mahalliy budjetlar daromadlarini 
shakllantirishning turli moliyaviy manbalari bo‘lsada, ularning birlamchi daromad manbai hisoblangan mahalliy 
soliqlar va yig‘imlarning ahamiyatini oshirish bugungi kunda dolzarb ahamiyat kasb etadi. 

Mamlakatimiz iqtisodiyotida erishilayotgan muvaffaqiyatlar hukumatimiz tomonidan olib borilayotgan 
oqilona iqtisodiy siyosatning samarasidir. Hurmatli Prezidentimiz Sh. Mirziyoyev ta’kidlaganlaridek, 2019-
yildan boshlab joriy etilgan yangi soliq konsepsiyasining eng asosiy g‘oyasi soliq yukini kamaytirish, sodda va 
barqaror soliq tizimini qo‘llashni ko‘zda tutadi. Shu orqali iqtisodiyotimiz raqobatbardoshligini oshirish, tadbirkor 
va investorlar uchun har tomonlama qulay muhit yaratishga erishish mumkin.

Afsuski, yalpi ichki mahsulotda “yashirin” iqtisodiyotning ulushi hali ham yuqori bo‘lib, bu mamlakat rivojiga 
salbiy ta’sir ko‘rsatmoqda.

Soliq yukini kamaytirish, biznes yuritish uchun yanada qulay sharoitlar yaratish “yashirin” iqtisodiyotga 
barham berishning yagona yo‘lidir. Shuning uchun bu borada ta’sirchan choralarni nazarda tutadigan alohida 
dastur ishlab chiqishimiz zarur. Bundan tashqari, o‘zimizda ishlab chiqarilgan va import qilinayotgan yuqori 
likvidli mahsulotlar markirovkasini joriy etish bo‘yicha jadal ish olib borish talab etiladi.

Yangi tahrirdagi Soliq kodeksida mamlakat taraqqiyotining tayanchi bo‘lgan insofli, halol soliq to‘lovchilarni 
rag‘batlantirish, yashirin faoliyat yuritadiganlarni esa jazolash ko‘zda tutilishi shart. Ma’lumki, soliq stavkalari 
pasaytirilishi yoki ayrim soliqlar bekor qilinishi bilan budjetga tushadigan mablag‘ albatta kamayadi.

Buni samarali soliq ma’muriyatchiligi orqali bartaraf etish va budjet barqarorligini ta’minlash mumkin. Aynan 
shunga erishish birinchi galdagi vazifamizdir. Soliq yukini kamaytirish hisobiga barchaga bir xil adolatli soliq reji-
mini joriy etish, soliq imtiyozlarini bosqichma-bosqich bekor qilish lozim1.

Bunday sharoitda budjet daromadlarini shakllantirishda mahalliy soliqlar va yig‘imlarning rolini oshirish 
dolzarb ahamiyat kasb etmoqda.

1 O‘zbekiston Respublikasi Prezidentining Oliy Majlisga Murojaatnomasi. Xalq so‘zi gazetasi. 2018-yil 28-dekabr.

O‘zbekiston Respublikasi Prezidentining 2022-yil 28-yanvardagi “Yangi O‘zbekistonning 2022-2026-yil-
lardagi taraqqiyot strategiyasi to‘g‘risida”gi PF-60-sonli Farmoni, 2017-yil 7-fevraldagi PF-4947-sonli 
“O‘zbekiston Respublikasini yanada rivojlantirish bo‘yicha Harakatlar strategiyasi to‘g‘risida”gi Farmoni, 
2022-yil 30-dekabrdagi “Respublika hududlarini toifalarga ajratish va tadbirkorlikni qo‘llab-quvvatlashning tab-
aqalashtirilgan tizimini joriy etish chora-tadbirlari to‘g‘risida”gi PF-287-son Farmoni, 2022-yil 30-dekabrdagi 
“Soliq va budjet siyosatining 2023-yilga mo‘ljallangan asosiy yo‘nalishlari qabul qilinganligi munosabati bilan 
O‘zbekiston Respublikasining ayrim qonun hujjatlariga o‘zgartish va qo‘shimchalar kiritish to‘g‘risida”gi O‘RQ-
812-son Qonuni, 2022-yil 30-dekabrdagi “O‘zbekiston Respublikasining “2023-yil uchun O‘zbekiston Respub-
likasining Davlat budjeti to‘g‘risida”gi Qonuni ijrosini ta’minlash chora-tadbirlari to‘g‘risida”gi PQ-471-con qarori, 
2018-yil 14-iyuldagi PQ-3856-son “Aholi bandligini ta’minlash borasidagi ishlarni takomillashtirish va samara-
dorligini oshirish chora-tadbirlari to‘g‘risida”gi qarori hamda mazkur sohaga tegishli boshqa me’yoriy-huquqiy 
hujjatlarda belgilangan vazifalarni amalga oshirish mahalliy soliqlar va yig‘imlarni o‘z vaqtida undirishga xizmat 
qiladi.

Ayni vaqtda mamlakatimiz bosib o‘tgan taraqqiyot yo‘lining chuqur tahlili, bugungi kunda jahon bozori 
kon’yunkturasi keskin o‘zgarib, globallashuv sharoitida raqobat tobora kuchayib borayotgani davlatimizni 
yanada barqaror va jadal sur’atlar bilan rivojlantirish uchun mutlaqo yangicha yondashuv hamda tamoyillarni 
ishlab chiqish va ro‘yobga chiqarishni taqozo etmoqda.

Mamlakatimizda soliq tizimi mustaqillik yillaridan to hozirgi kunga qadar jadal sur’atlar bilan rivojlanib kel-
moqda. Mamlakatimizda yaratilgan soliq tizimi mukammal darajada ishlab chiqilgan bo‘lsa ham mutaxassislar 
izlanishlardan to‘xtashayotgani yo‘q. Mamlakatni yanada rivojlantirish, soliq tizimida yangidan-yangi o‘zga-
rishlar qilishda davom etishmoqda. Soliqlar tarkibi ham optimal darajaga yetkazilmoqda. Shunga qaramasdan, 
mahalliy budjetlarning, ayniqsa qishloq tumanlarida mahalliy soliqlar va yig‘imlarning mahalliy budjetlarni shakl-
lantirishdagi ahamiyati sezilarli darajada emas. Ana shunday sharoitda budjet daromadlarini shakllantirishda 
mahalliy soliqlarning rolini oshirish masalalari dolzarb ahamiyat kasb etmoqda.

Budjet daromadlarini shakllantirish va unda mahalliy soliqlarning rolini aniqlashda budjet daromadlarini 
shakllantirishning mohiyati va uning prinsiplariga e’tibor qaratish lozim. Bu masalalarga aniqlik kiritmasdan 
budjet daromadlarini shakllantirishda mahalliy soliqlar rolini oshirish masalasini oqilona hal qilishning iloji yo‘q. 
Shunday bo‘lishiga qaramasdan budjet daromadlarini shakllantirishning mohiyatini aniqlashni budjet daro-
madlarining mohiyatini aniqlamasdan turib tasavvur qilib bo‘lmaydi. Shu sababli quyidagilarga e’tibor qaratish 
maqsadga muvofiq:

● budjet daromadlarining mohiyatini yoritish;
● budjet daromadlarini shakllantirishning mohiyatini aniqlash;
● budjet daromadlarini shakllantirish prinsiplarini tahlil qilish. 
Haqiqatdan ham budjet daromadlarini shakllantirish va unda mahalliy soliqlarning rolini oshirish masalasini 

oqilona hal etish uchun yuqorida keltirilgan masalalarga e’tibor berish lozim. Budjet daromadlari bo‘yicha moliya 
sohasi iqtisodchilari turlicha fikrlar bildirgan. Jumladan, iqtisodchi L.Drobozinaning fikricha, budjet daromadlari 
‒ bu budjetga jalb qilinadigan soliqli va soliqsiz mablag‘lardir. M.Afanasev nazarida “budjet daromadlari” ‒ bu 
amaldagi qonunchilikka muvofiq ravishda tiklanmaydigan va qaytarilmaydigan tartibda davlat hokimiyat organ-
lari va mahalliy o‘z-o‘zini boshqarish organlarining ihtiyoriga kelib tushadigan pul mablag‘lari hisoblanadi.

Professorlar M.Romanovskiy, O.Vrublevskaya va B.Sabantilar budjet daromadlarining mohiyatini 
ifodalovchi quyidagi ta’rifni berganlar, ya’ni budjet daromadlari davlat hokimiyati va mahalliy o‘z-o‘zini boshqa-
rish organlari ihtiyoriga mamlakatda amal qiladigan budjet va soliq qonunchiligiga muvofiq ravishda tiklanmay-
digan va qaytarilmaydigan tarzda kelib tushadigan pul mablag‘laridir.

Budjet daromadlarining mohiyatini ifodalash maqsadida yuqorida keltirilgan ta’riflardan ko‘rish mumkinki, 
ular shaklan bir-biridan farq qiladi. Shunday bo‘lishiga qaramasdan, ular mazmun-mohiyati jihatidan bir-biridan 
mohiyatan keskin farq qilmaydi. Chunki ularning barchasida budjet daromadlarining budjetga jalb qilinadigan 
mablag‘lar ekanligi u yoki bu tarzda e’tirof etilmoqda.

Mahalliy budjetlarning daromadlarini shakllantirish manbalari ham keltirilgan bo‘lib, ularga:
1) belgilangan me’yorlarga muvofiq umumdavlat soliqlari, shu jumladan:
● yuridik shaxslardan olinadigan foyda solig‘i;
● aylanmadan olinadigan soliq;
● jismoniy shaxslardan olinadigan daromad solig‘i;
● tadbirkorlik faoliyatining ayrim turlari bo‘yicha qat’iy belgilangan soliq;
● qo‘shilgan qiymat solig‘i;
● aksiz solig‘i;
● yer qa’ridan foydalanganlik uchun soliq;
● suv resurslaridan foydalanganlik uchun soliq;

● mol-mulk solig‘i;
● yer solig‘i;
● ayrim turdagi tovarlar bilan chakana savdo qilish huquqi va ayrim turdagi xizmatlarni ko‘rsatish uchun 

yig‘im;
3) yuridik va jismoniy shaxslardan, shuningdek chet davlatlardan tushgan qaytarilmaydigan pul tushumlari;
4) bozorlardan tushadigan daromadlar; 
5) boshqa daromadlar hisobidan shakllantiriladi. Boshqa daromadlarga davlat daromadiga o‘tkazilgan 

mol-mulkni realizatsiya qilishdan tushgan tushumlar, davlat aktivlarini joylashtirishdan, foydalanish-
  ga berishdan va sotishdan belgilangan normativlar bo‘yicha olingan daromadlar, qonun hujjatlariga 
muvofiq Qoraqalpog‘iston Respublikasi budjetiga, viloyatlar va Toshkent shahar mahalliy budjetlariga 
yo‘naltiriladigan davlat bojlari, yig‘imlar, tovon pullari va jarima sanksiyalari, egasiz mol-mulkni, meros 
huquqi bo‘yicha davlat ihtiyoriga o‘tgan mol-mulkni, huquq bo‘yicha davlat daromadiga o‘tkazilishi lozim 
bo‘lgan xazinalarni realizatsiya qilishdan tushgan tushumlar va qonun hujjatlariga muvofiq boshqa 
daromadlar kiradi.

Respublikamizda o‘ziga xos soliq tizimi shakllantirilgan bo‘lib, mavjud soliqlar bir tomondan davlat bud-
jeti daromadlarini shakllantirishga qaratilgan bo‘lsa, ikkinchi tomondan esa tadbirkorlik faoliyati rivojlanishini 
rag‘batlantirishga qaratilgandir. Ana shu ikki tomonlama munosabatlarning uyg‘unligini ta’minlash maqsadida 
iqtisodiyotning barcha sohalarida bo‘lgani kabi soliq tizimida ham keng ko‘lamli islohotlar amalga oshirilmoqda 
va ularning nazariy hamda amaliy jihatlari, natijalari turli darajada o‘rganilmoqda.

Tarixan soliqlar, davlatni saqlab turish uchun zarur bo‘lgan majburiy to‘lovlar sifatida, davlat paydo bo‘lishi 
bilan vujudga kelgan. Soliqlar, davlat faoliyat ko‘rsatishining moddiy asosini tashkil etadi, ularning iqtisodiy 
tabiati xuddi shu yerdan kelib chiqadi. Davlat soliqlarsiz mavjud bo‘la olmaydi, soliqlar bu davlatning ajralmas 
qismidir. Demak, davlat va davlat tomonidan iqtisodiyotni tartibga solishning mavjudligi, soliqlarni amal qilishini 
taqozo etadi. 

Mahalliy soliqlar va yig‘imlarni joriy etishdan asosiy maqsad mintaqani rivojlantirish manbaini vujudga 
keltirish, tabiiy va boshqa moddiy resurslarni takror ishlb chiqarish, davlat hokimiyati organlarining faoliyat 
ko‘rsatishi uchun shart-sharoit yaratishdir.

O‘zbekiston Respublikasi qonunlari, davlat hokimiyati mahalliy organlarining qarorlari bilan belgilangan, 
ular tomonidan o‘z vakolatiga muvofiq ravishda mintaqani ijtimoiy-iqtisodiy rivojlantirish uchun ishlatiladigan 
soliqlar mahalliy soliqlar hisoblanadi.

Mahalliy yig‘imlar – bu O‘zbekiston Respublikasi qoununlari, davlat hokimiyati mahalliy organlarining qar-
origa muvofiq belgilangan, yuridik va jismoniy shaxslarga ularga ko‘rsatilgan madaniy-maishiy xizmatlar yoki 
davlat hokimiyatining mahalliy organlari nazorati ostida o‘tkaziladigan boshqa tadbirlarning chiqimlari bilan 
bog‘liq xarajatlarni qisman qoplash uchun undiriladigan to‘lovlardir.

Respublikamiz budjet-soliq qonunchiligiga muvofiq mahalliy soliqlar va yig‘imlar mahalliy davlat hokimiyati 
idoralarining daromad manbai hisoblanib, ular hozirga qadar davlatchilik munosabatlari rivojlanishiga mutanosib 
ravishda shakllanib, takomillashib keldi. Agarda respublikamizning bozor munosabatlariga o‘tishi bilan bog‘liq 
turli sohalarda amalga oshirilgan va davom ettirilayotgan islohotlarga nazar tashlaydigan bo‘lsak, mahalliy 
hokimiyat idoralarining mavqeini oshirish borasidagi chora-tadbirlar muhim ahamiyat kasb etadi. Ana shunday 
chora-tadbirlarning aniq yo‘nalishi mahalliy davlat hokimiyati organlarining daromad manbaini mustahkam-
lashga qaratilgandir. Bu boradagi islohotlarning ilk huquqiy asoslaridan biri, shubhasiz 1993-yil 7-mayda qabul 
qilingan O‘zbekiston Respublikasining “Mahalliy soliqlar va yig‘imlar to‘g‘risida”gi qonunidir. Ushbu qonunga 
muvofiq respublikada mahalliy soliqlar va yig‘imlar joriy qilindi. Ularni joriy etishdan maqsad mintaqani ijti-
moiy-iqtisodiy rivojlanish manbaini vujudga keltirish, tabiiy va boshqa resurslarni qayta ishlab chiqarish, davlat 
hokimiyati va boshqaruvi mahalliy idoralarining faoliyat ko‘rsatishi uchun shart-sharoit yaratish qilib belgilandi.

Mamlakat soliq tizimidagi islohotlarning muhim yo‘nalishi mahalliy soliqlar va yig‘imlarni takomillashtirishga 
qaratilgan. Bu borada birgina ularning tarkibidagi o‘zgarishlarni tahlil qiladigan bo‘lsak, shuni alohida qayd 
etish lozimki, ular yuqoridagi qonunga muvofiq joriy etilgan paytda 17 turda amal qilgan bo‘lsa, O‘zbekiston 
Respublikasining Soliq kodeksi qabul qilinishi bilan 8 turda undirila boshlandi. Hozirgi paytga kelib esa ularning 
faqatgina 5 turi amal qilib, 2 turdagi soliq va 1 turdagi yig‘im sifatida undirilmoqda.

O‘zbekiston Respublikasi Soliq kodeksining 17-moddasiga muvofiq mahalliy soliqlar va yig‘imlarga quyi-
dagilar kiradi: 

● mol-mulk solig‘i;
● yer solig‘i;
● ayrim turdagi tovarlar bilan chakana savdo qilish huquqi uchun yig‘im2.

2 O‘zbekiston Respublikasining Soliq kodeksi (2022-yil 27-iyuldagi o‘zgarishlar bilan) https://lex.uz/ru/docs/4674893

Mahalliy soliqlar va yig‘imlar joriy etilgan paytdan shu kunga qadar ular tarkibidagi o‘zgarishlar nafaqat son 
jihatdan, shuning bilan birga mohiyat jihatdan ham keng ko‘lamli o‘zgarishlarga erishildi. Bugungi kunga kelib 
ularning yangi turlari joriy etildi va amaliyotda samarali qo‘llanilib kelinmoqda.

Mahalliy budjetlar daromadlarini mustahkamlash, xarajatlarini barqarorlashtirish, ularning daromad 
bazasini kengaytirib borish dolzarb masalalardan biridir. Mahalliy budjetlarning daromad bazasi hududlarida 
yaratilayotgan milliy daromad, ya’ni ishlab chiqarishning rivojlanish darajasi, daromadlarning doimiy va bir 
maromda tushishi bilan bevosita bog‘liqdir. Mahalliy budjetlar daromadlarini oshirishning ichki rezervlari hudud-
larda ishlab chiqarishning rivojlanishi, joylarda iqtisodiy islohotlarning muvaffaqiyatli amalga oshirilishi bilan 
chambarchas bog‘liq. Mahalliy boshqaruv organlari faoliyatini to‘g‘ri tashkil etish har bir hududni iqtisodiy va 
ijtimoiy rivojlantirishning asosiy talablaridan biri hisoblanadi.

Respublikamiz soliq tizimidagi mavjud mahalliy soliqlar va yig‘imlarga xos bo‘lgan umumiy xususiyatlarning 
ayrimlari sifatida quyidagilarni qayd etish mumkin:

● mahalliy soliqlar va yig‘imlar mahalliy davlat hokimiyati idoralari tasarrufida bo‘lgan hududlar ehtiyojlari 
uchun ishlatiladi;

● ularning asosiy qismi mahalliy davlat hokimiyati idoralarining bevosita o‘zlari tomonidan joriy etiladi;
● ularni huquqiy jihatdan tartibga solishda mahalliy davlat hokimiyati idoralariga bir qadar vakolatlar 

berilgan bo‘lsada, respublika qonunchiligi bilan ham hisoblashishni talab etadi.
Hozirda mahalliy budjetning o‘tgan yillarga qaraganda asosiy farqlaridan biri shuki, har bir shahar va 

tumanlarda umumiy xarajatlarining 1 foizi miqdorida hokimliklarning zaxira jamg‘armasini shakllantirishiga 
ruxsat berildi. Ilgari ushbu zaxira jamg‘armasi faqat viloyat hokimligida mavjud bo‘lgan. 2018-yildan esa barcha 
shahar va tumanlar hokimliklarida tashkil etildi.

Mazkur zaxira jamg‘armasi mablag‘lari hududiy hokimliklar tomonidan yil davomida budjetda ko‘zda tutil-
magan, hududni ijtimoiy-iqtisodiy rivojlantirish masalalari bo‘yicha qo‘shimcha xarajatlarni moliyalashtirish 
uchun sarflanishi belgilangan.

Shuningdek, yuqorida tahkidlangan qarorda mahalliy budjetning daromadlarining asosiy manbasi bo‘lgan 
soliqlar va yig‘imlarning 2018-yilga mo‘ljallangan stavkalari tasdiqlandi va quyidagilar budjetlararo munosa-
batlarni takomillashtirishning asosiy yo‘nalishlari etib belgilandi:

● mahalliy budjetlarning daromad bazasini mustahkamlash, ular xarajatlarining tasdiqlangan parametr-
larini o‘z vaqtida va maqsadli moliyalashtirish, ijtimoiy soha hamda infratuzilma obyektlarini yanada 
rivojlantirish va tegishli darajada saqlashni tahminlash yuzasidan mahalliy davlat hokimiyati organlari 
hamda moliya va soliq organlarining javobgarligini kuchaytirish;

● tegishli budjetlarning daromadlarini shakllantirish qismida mahalliy davlat hokimiyati organlarining bud-
jetga oid vakolatlarini aniq-puxta chegaralash;

● soliqlar va yig‘imlarning bahzi turlari bo‘yicha tushumlarni mahalliy davlat hokimiyati organlari tasarru-
fida qoldirish hisobiga ularning o‘z daromad bazasini kengaytirishdagi faoliyatini kuchaytirish;

● yirik soliq to‘lovchilardan tushadigan ba’zi soliq turlari bo‘yicha tushumlarni respublika budjeti hamda 
Qoraqalpog‘iston Respublikasi budjeti, viloyatlarning viloyat budjetlari, tumanlar va shaharlar budjetlari 
o‘rtasida taqsimlash;

● tumanlar va shaharlarning bir tekis rivojlanishini rejalashtirish uchun joylardagi davlat hokimiyati organ-
lariga mahalliy soliqlarning ayrim turlari bo‘yicha stavkalarni pasaytirish va oshirish vakolatlarini berish;

● ijtimoiy-iqtisodiy infratuzilmani rivojlantirish bo‘yicha xarajatlarni va ko‘zda tutilmagan sarf-xarajatlarni 
moliyalashtirishda mahalliy davlat hokimiyati organlari mustaqilligini oshirish.

Umuman olganda, mahalliy soliqlar va yig‘imlarning mahalliy budjetlar daromadlarini shakllantirishdagi 
ahamiyatini oshirish boorish maqsadida ularni doimiy ravishda tahlil qilish dolzarb masalalardan hisoblanadi.

